
யாருக்காக, நீ ?










ஊருக்காகவோ,

உலகுக் காகவோ,

உலகில் வாழ்வதாய் எண்ணாதே! - பெருமை

பண்ணாதே! - அட,

யாருக்காகவும் வாழ்ந்திட வில்லை! - உன்

சீருக்காகவே பிறந்தாய்! - உயிர்ச்

சிறப்புக்காகவே வாழ்ந்தாய்! 


நீருக்காகவோ, 

நிலத்துக் காகவோ,

நெடுமரம் தோன்றியதென் றெண்ணாதே! - பிழை

பண்ணாதே! - அட,

வேருக்கு மில்லை; வித்துக்குமில்லை; - தன்

விளைவுசிறக்கவே தோன்றும்-பல்

வித்துகளை மண்ணில் ஊன்றும்! 


உனக்காகத் தான்

நீ வந்து பிறந்தாய்!

உயிரொளி பெறுவதே அதன் நோக்கம்! - உள

உயர் வாக்கம்!- அட,

மனக்கோட்டை யெல்லாம் மண்ணோடு சிதறும்!- உயிர்

மாயாக் கோட்டை நல் எண்ணம்!-அதில்

மாசிலாதிருப்பது திண்ணம்! 


தனக்கென நினைப்பதில்

பிறர்நலன் கெடாமல்

தவறின்றி வாழ்வதே உயர் வாழ்க்கை - பிறி(து)

உயிர் வீழ்க்கை- அட,

மனக்கசண் டெல்லாம் பொதுமையால் போகும்- உடல்

மாயினும் உயிர்நலம் பெருகும்?- உனை

மதித்து, நினைத்து நிலம் உருகும்!

